
Sinan Oğan: ”Bir sıra məsələlərdə Azərbaycan Türkiyədən nümunə götürür, amma diaspor işində Türkiyə Azərbaycandan nümunə götürməlidir”
 Bu gün Azərbaycan və Türkiyənin diaspor təşkilatları arasında  sıx əməkdaşlıq mövcuddur.  Bu əməkdaşlığın nəticəsi olaraq dünyanın müxtəlif ölkələrində Azərbaycanın diaspor təşkilatlarının tarixi faciələrimiz və milli bayramlarımızla bağlı keçirdikləri tədbirlərdə türk diasporu da fəallıq göstərir. Bu günlərdə ölkəmizdə qonaq olan,  diaspor sahəsində bir sıra işlər görmüş   Türkiyə Strateji Araşdırmalar Mərkəzinin rəhbəri Sinan Oğanla görüşdük. O, bizimlə söhbətində qeyd etdi ki, 25 ildir diaspor, 10  ildir isə strateji araşdırma sahəsində çalışmasına baxmayaraq, nədənsə fəaliyyətində strateji araşdırma ön plana çəkildiyindən, diaspor fəaliyyəti bir qədər arxada qalıb. 
-1990-cı ildə  rus  tankları Bakıya daxil olanda Türkiyədə ən böyük mitinqi  “Taksim” meydanında mən təşkil  etmişdim.  O zaman  mən İstanbuldakı  Azərbaycan dərnəyinin rəhbərinin  köməkçisi vəzifəsində çalışırdım. Bizim diaspor işimizin  əvvəli iki-üç ilə deyil, 25 ilə olur.  Düzdür, Azərbaycan və türk ictimaiyyəti bizi  daha çox strateji araşdırmaçı kimi, tanıyır.  Bəlkə də  Azərbaycanda çox insan bilmir, bizim əslimiz Azərbaycandan- Naxçıvandandır. Naxçıvandan İğdıra köçmüşük. Türkiyədə doğulduğumuzdan biz diaspor işinin içində yaşayardıq.   Türkiyədə diasporun ən böyük internet şəbəkəsini mən yaratmışam. Sadəcə diaspor sahəsində gördüyümüz işləri çox  da üzə çıxarmadıq, çünki bu sahədə fəaliyyətimizin  reklam olunmasını istəmirdik. O səbəbdən ki, biz diaspor sahəsinə reklam yox, iş görmək çərçivəsindən  yanaşmışıq.  Neçə ildir ki, bizim Xocalı soyqırımı ilə bağlı saytımız  (www.hocalisoykirimi.com)fəaliyyət göstərir. Bu saytda Xocalı soyqırımını, soyqırım kimi, qəbul edənlər onun altında imzalarını qoyurlar və onların sayı günü- gündən artır.

- Azəri və türk diasporları arasında  əlaqələri  necə qiymətləndirirsiniz?
-Mən 25 ildir diaspor işinin  içindəyəm. Amma  diaspor işində ön planda olan yox, arxa planda  qalmağı istəyənlərdən biri olmuşam. Diaspor işi ilə strateji araşdırma işini bərabər  aparmağa və məşğul olmağa çalışmışıq. Diaspor elə bir işdir ki, bu işdə köhnə üsullarla, yəni yeməklər nümayiş etdirməklə, konsertlər  verməklə  kifayətlənmək olmaz. Diasporun bir strategiyası olmalıdır,  diaspor təşkilatları da strateji mərkəzlər kimi işləməlidirlər. Onların fəaliyyətləri mütəmadi olaraq mətbuatda işıqlandırılmalıdır. Türkiyədə bu işi biz  geniş şəkildə edirik. Belə ki,  konfranslar təşkil edirik,  mətbuatda proqramlar yayımlanır. Bu qeyd etdiyimiz işləri  etmək üçün, mərkəz olaraq imkanlarımız genişdir. 70 illik türk dövləti və ondan qabaqkı neçə yüz illik Osmanlı dövlətindəki o böyük təcrübəyə  baxmayaraq  mən Türkiyənin  diaspor işini  tam olaraq qura bildiyi qənaətində deyiləm. Amma Azərbaycan 20 illik müstəqillik əldə etmiş dövlətdi və sizin Diasporla İş üzrə Dövlət Komitəsinin 8-10 illik  bir keçmişi var. Sizin diaspor sahəsində işinizi yaxşı  qurmağınız bizə nümunə olacaq. Azərbaycanda  diasporla işləyən nazirlik çoxdan yaranıb, amma Türkiyədə yeni-yeni fikirləşirlər ki,  diasporla işləyən nazirlik və ya idarə yaratsınlar.   Erməni diasporu bu problemləri xaricdə bu qədər qabartmasaydı bəlkə də o barədə fikirləşməyəcəkdik.  Azərbaycanda diasporanın  nə qədər önəmli olduğunu siz  bizdən öncədən görmüşsünüz.  Bir sıra məsələlərdə  Azərbaycan Türkiyədən nümunə götürür, amma diaspor işini Türkiyə Azərbaycandan nümunə götürməlidir. 

Diaspor qurumlarının koordinasiya mərkəzlərini yaratmaq lazımdır. Tək başına azəri, türk, qırğız, qazax  diasporları güclüdür, amma bunlar bir yerdə toplaşsa daha güclü olar. Türkiyədə  Qeyri- Hökumət Təşkilatları arasında   çox irəliyə gediş  var, onların da  diaspor işinə qatılması  vacibdir.   Bu gün  Azərbaycan diasporu erməni diasporu ilə  artıq bacara biləcək gücə malikdir. Azərbaycan diasporunun yanına türk diasporunu və digər türk xalqlarının diasporlarını qoyduqda  artıq çox rahatlıqla erməni diasporu ilə mübarizə aparar və hələ ondan o tərəfə də keçə bilər.

-Siz qeyd etdiniz ki, diaspor sahəsində strategiya olması vacibdir, bu strategiya necə olmalıdır?
-Diaspora sahəsindəki strategiya bir folklor qrupunun, bir sənətçinin gedib xaricdə oxuması və ya yemək-  içmək  məclisinin qurulmasından ibarət olmamalıdır. Strategiyanın bir hədəfi olmalıdır. Bu  işi Azərbaycan çox yaxşı edir.  Sizin və bizim  xaricdə  ən böyük problemimiz erməni diasporunun yəhudi və başqa ölkə diasporları ilə birgə bir sıra ölkələrin parlamentlərində Azərbaycana və Türkiyəyə qarşı qərarlar qəbul etdirməsidir. Biz əks hücuma keçməliyik.  Artıq Xocalının soyqırım olduğunu bütün dünyaya çatdırmalıyıq və qəbul etdirməliyik. Bu diaspor işində qərbin vasitələrindən istifadə etməyimiz lazımdır. Diaspora işinin içində amerikalılar, ingilislər, ruslar  olmalıdır. Biz onlardan da istifadə etməliyik. Belə bir söz var ki, Amerikanı kəşf etməyə ehtiyac yoxdur, Amerika artıq kəşf edilib.

Birinci hədəfimiz Türkiyədəki  azərbaycanlı cəmiyyətlərini daha da gücləndirmək və onların ətrafına digər türk diasporlarını da  cəmləşdirmək və əks hücuma keçməkdir.

-Bəs sizin 25 illik tarixi olan diaspor təşkilatınızın əsas hədəfi nədir?
-Qeyd etdiyim kimi, bu günə qədər mən Türkiyədə diaspor təşkilatlarının arxa planında qalmışdım. Daha çox  TÜRKSAM-nın rəhbəri olaraq ön planda idim. Amma artıq görürəm ki, Türkiyədə diaspor işində  arxa planda qalmaq  vaxtı geridə qalmışdı. Bu məsələni daha  önə çıxarmaq lazımdı. Mən  Türkiyədə olan Azərbaycan cəmiyyətlərinin içində  sədr köməkçisi  və ya idarə heyətinin üzvü  olaraq çalışmışam. İndi bizim Türkiyədə Azərbaycan cəmiyyətimiz var. Ən önəmli hədəfimiz o olmalıdır ki, diasporların ən müasir vasitələrlə mübarizəyə qoşulmasına imkan yaradaq . TÜRKSAM bu gün  Türkiyənin ən böyük strateji mərkəzidir. Biz mərkəzimizin  üsullarını diaspornın istifadə edəcəyi bir şəkilə gətirəcəyik. Ən çox istədiyim odur ki, diasporun əsas strategiyası,  müasir media üsulları ilə  işləsin. İki cür müharibə var biri virtual, digəri adi müharibə. Mən deyərdim ki, bu gün biz informasiya savaşı dövründə yaşayırıq. İnformasiya savaşında ən önəmli vasitələrdən biri diaspor təşkilatlarıdır. Bu informasiya savaşında diasporamızın ön yerlərdən birini alması üçün diasporların təşkilatlanmasına ehtiyac var.

-Virtual savaşdan söz düşmüşkən, ermənilər bu üsulda çox ustalıqla istifadə edərək, Dağlıq Qarabağ və soyqırımla bağlı  öz yalnış fikirlərini virtual olaraq yayırlar. Siz  belə hallar da onların cavabını necə verirsiniz?
-Mən bu günlərdə Bakıda Dağlıq Qarabağla bağlı  keçirilən konfransda çıxışımda da qeyd etdim ki, google-Qarabağla bağlı yazın, bu zaman azəri və türk diasporunın, eyni zamanda  erməni diasporunın saytlarda yerləşdirdiyi məlumatları görəcəksiniz. Bu sahədə təəssüf ki, ermənilər bizdən bir az öndədirlər. Xocalı soyqırımı ilə bağlı bir neçə dildə sayt yaratmışıq. Azərbaycanda da bu soyqırımla bağlı çox gözəl sayt var,  biz ondan da istifadə edirik. “Xocalıya ədalət” kampaniyası bu sahədə aparılan genişmiqyaslı və  çox gözəl bir kompaniyadır. Ancaq biz Qarabağla və Xocalı ilə bağlı saytların sayını artırmalıyıq. İki il öncə mən Qubaya getdim. Qubada aşkarlanan  soyqırım toplu məzarlığını ziyarət etdim. Bu tarixi soyqırımı  rəsmlərlə və insanların dedikləri faktlarla dünyaya çatdırmaq lazımdır. Təsadüf nəticəsində  ötən həftə Ərzurumda da Qubadakı məzarlığa bənzər toplu məzarlıq tapılıb. Ərzurumdakı toplu məzarlığı  da ermənilərin törətdiyi   soyqırımın nəticəsidir.  Qubada məzarlığa gedərkən dedilər ki, emənilər ananı  qucağında uşaqla birgə öldürüblər. Ərzurumda da  ata ilə uşağı Qubadakı kimi birgə öldürüblər. Bu iki epizodu yanaşı qoyduqda ermənilərn  iç üzü daha açıq şəkildə görünür. Diasporanın işlərindən biri də bu olmalıdır ki, bu məsələləri dünyaya çatdırmalı və ön plana çəkməlidir.

-Türkiyədə erməni diasporunun fəaliyyəti necədir? 
-Biz indiyə qədər fikirləşirdik ki, Türkiyədə erməni diasporu yoxdur. Amma indi görürük yox elə deyilmiş, erməni diasporu hər yerdə fəal və güclüdür. Elə bir ay yoxdur ki, ermənilər Türkiyədən hansısa bir media nümayəndəsini və ya QHT-nı dəvət edib onlarla söhbət aparmasınlar. Bunlar  hamısı  informasiya mücadiləsidir. Ermənilər jurnalistləri dəvət edirlər və onlara yalnış məlumatları verirlər. Türkiyədə də müxbirlərin savad səviyyələri o qədər yüksək olmadığı üçün, verilən məlumatları çox zaman olduğu kimi yazırlar. Ermənilər bir qrup jurnalisti Ermənistana aparırlarsa, bizdə jurnalistləri  Qubaya və ya Ərzuruma  gətirməliyik. 

-Siz çoxsaylı beynəlxalq konfranslarda  tez-tez iştirak edirsiniz,  Dağlıq Qarabağ   və soyqırım mövzuları ətrafında çıxışlar  konfranslarda  necə qarşılanır?
-Belə konfranslarda iştirak edərəkən görürsən ki, beynəlxalq aləmdə “soyqırım” məsələsində ermənilərin haqlı olduğu fikri yaranıb. Ancaq o insanlara müyyən məsələləri başa salanda, faktları qarşıya qoyanda  onlar dönüb dediklərimizi  qəbul edirlər. Moskvada bir konfransda aspirant  çıxış etməmişdən əvvəl, nəzər yetirdim ki, onun çıxışının çox maraqlı bir başlanğıcı  var. Ona dedim ki, hardan gəlmisən o gənc  dedi ki, irəlicədən sizdən üzr istəyirəm, çünki çıxışım xoşunuza gəlməyəcək. Mən onun çıxışından sonra etiraz etdim dedim ki, bu sizin çıxışınız deyil, onu kimsə sizə hazırlayıb verib. O da qəbul etdi ki, mənim bu konfransda iştirakımı bir erməni iş adamı maliyyələşdirib. O deyib ki,  xərclərini ödəyirik, amma  bizim sənə verdiyimiz  mövzuda orda məruzə ilə çıxış etməlisən.

-Dağlıq Qarabağ münaqişəsinin yaxın zamanda həlli mümkündürmü?
- Dağlıq Qarabağ problemini çözmək üçün Türkiyə böyük bir səy göstərməkdədir. Ən azından rəsmi Ankara problemin çözümünü sürətləndirmək və ATƏT-in Minsk Qrupunu hərəkətə gətirmək istəyir. Ancaq bu münaqişənin həlli heç də çox asan görünmür. Çünki Ermənistan heç bir halda münaqişənin həllinə doğru irəliləmək istəmir. İrəvanın 2015-ci il üçün strategiyası var. Ermənistan 2015-ci ilə kimi, yəni 1915-ci il olaylarının 100-cü ildönümünə qədər Türkiyəyə qarşı müxtəlif ölkələrin parlamentlərindən müvafiq qərarların çıxarılmasına çalışacaq. Əgər Dağlıq Qarabağ problemi həllini tapsa, Ermənistan və Türkiyə arasındakı sərhədlər də açılacaq. Belə bir vəziyyətdə isə Ermənistanın 100 illik strategiyaları zəifləyəcək və Qərb dövlətlərinin parlamentlərində Türkiyəyə qarşı qondarma erməni soyqırımı ilə bağlı qətnamələr qəbul edilməyəcək. İrəvan bunu istəmir. Bu səbəbdən də 2015-ci ilə qədər Dağlıq Qarabağ münaqişəsinin həllində ciddi bir addım atmağı planlaşdırmır.

Onu da qeyd edim ki, Ankaranın tək Moskva ilə yox, həm də digər dövlətlərlə Dağlıq Qarabağ münaqişəsinin həllində işbirliyi qurması önəmlidir. Rusiyanın Dağlıq Qarabağ münaqişəsinin yaranması və bugünkü duruma düşməsində rolu olan bir dövlət olması hamıya məlumdur. Dolayısı olaraq bu münaqişə Rusiyasız həll edilə bilməz. Türkiyənin isə Rusiya ilə genişlənən ticari və siyasi münasibətlərini Dağlıq Qarabağ probleminin çözümü istiqamətində istifadə etməsi vacibdir.

Günay ƏSƏDOVA
 

P.S. Bu yazı “Paritet” qəzetinin Prezident yanında KİV-in İnkişafına Dövlət Dəstəyi Fondunun dəstəyi ilə həyata keçirdiyi “Erməni terrorizminin ifşa olunmasına informasiya dəstəyi” layihəsi çərçivəsində dərc edilir.
